
mailto:scienceproblems.uz@gmail.com
https://t.me/scienceproblems_uz

Kirish. Yangi O‘zbekistonni barpo etish sharoitida mamlakatimiz ta’lim tizimini xalqaro 

ta’lim standartlari bilan uyg‘unlashtirib, ta’lim – tarbiya jarayonini modernizatsiyalash, 

uzulksiz ta’lim tizimida kadrlar tayyorlash sifati hamda raqobatbardoshligini ta’minlash eng 

muhim vazifalardan biri hisoblanadi. Buning uchun jahon ta’lim tizimiga asoslangan o‘quv – 

tarbiya mazmunining sifat darajasini oshirish, bu jarayonda faoliyat olib borayotgan 

mutaxassislarning ilmiy va innovatsion tayyorgarliklarini oshirish  pedagogika fanining 

ustuvor yo‘nalishlaridan biri sifatida e’tirof etilmoqda. Shu sabab Prezident  

Sh.M.Mirziyoevning 2020 yil 24 yanvarda Oliy Majlisga Murojaatnomasida,  “Nafaqat yoshlar, 

balki butun jamiyatimiz a’zolarining bilimi,saviyasini oshirish uchun avvalo ilm-ma’rifat, 

yuksak ma’naviyat kerak. Ilm yo‘q joyda, qoloqlik, jaholat, va albatta to‘g‘ri yo‘ldan adashish 

bo‘ladi. Sharq donishmandlari aytganidek  “Eng katta boylik  - bu aql – zakovat va ilm, eng katta 

meros – bu yaxshi tarbiya, eng katta qashshoqlik – bu bilimsizlikdir! Shu sababli hammamiz 

uchun zamonaviy bilimlarni o‘zlashtirish, chinakam ma’rifat va yuksak madaniyat egasi bo‘lish, 

uzluksiz xayotiy ehtiyojga aylanishi kerak [1].  deb qilgan da’vat barcha uchun, shu jumladan 

uzluksiz ta’lim muassasalarida faoliyat olib  borayotgan xodimlarning o‘z mehnatini ilmiy 

asosda tashkil etish lozimligiga ishoradir.  

Darhaqiqat, pedagogik ishni ilmiy asosda tashkil etilishi xalq ta’limi tizimini yanada 

rivojlantirishga, ilmiy- texnika taraqqiyoti ehtiyojlaridan kelib chiqgan holda, uni yuksak 

darajaga ko‘tarishga amaliy yordam ko‘rsatadi. Ma’lumki, XXI asrda fan-texnikaning jadal 

rivojlanishi, sanoat,qishloq xo‘jaligining texnologiyalashishi, mehnat va uni tashkil etuvchi 

fanlar majmuasini yanada rivojlanishi va nihoyat pedagogik nazariyasi va amaliyotning yangi 

pog‘onaga ko‘tarilishi pedagogik faoliyatni ilmiy asosida tashkil etish lozimligini ko‘rsatmoqda. 

Tadqiqot metodologiyasi. Mamlakatimizning ijtimoiy-iqtisodiy taraqqiyoti va 

ma’naviy-ma’rifiy hayotining hozirgi bosqichida pedagogik mehnatni ilmiy asosida tashkil 

etishning ahamiyati katta. Zotan, umumiy o‘rta ta’lim maktablarida pedagogik mehnatni ilmiy 

asosda tashkil qilishning mazmun-mohiti quyidagilarni qamrab oladi:   

1. Fan va texnikaning so‘ngi va muhim yutuqlaridan foydalanish:

a) eng so‘ngi pedagogik yutuq va innovatsion nazariyalar;

b) o‘quv- tarbiya jarayonini optimallashtirish va texnologiyalashtirish;

v) ilg‘or axborot  texnologiyalari bilan ta’minlash.

2. O‘quv jarayonini optimal tashkil qilish va texnologiyalashtirish:

a) o‘quv jarayonini optimallashtirish va texnologiyalashtirishni  loyihalash;

b) o‘quv – metodik ishlarni ilmiy asosida tashkil qilish;

v) ish kunini optimal rejalashtirish.

3. Ta’lim jarayonini boshqarashni modernizatsiyalash:

a) Ta’lim-tarbiya ishlarini  optimallashtirish va texnologiyalashtirish ;

b) tezkari aloqa shakllarini qo‘llaylashtirish va jadallashtirish;

v) o‘quvchi yoshlarning mustaqil ta’limini boshqarish;

g)dars jarayonida zamonaviy axborot texnologiyalarini tadbiq etish;

d) mehnat intizomi va pedagogik mehnatni rag‘batlantirish.

4. O‘quv jarayonini zamonaviy o‘quv jihozlari bilan ta’minlash va ularning ish faoliyatini

optimallashtirish: 

a) o‘quv jarayonini zamonaviy axborot texnologiyalari bilan ta’minlash;

b) o‘quv mashg‘ulotida foydalanadigan o‘quv uskunalarini standartlash;

v) o‘quv jarayonini har xil pedagogik va axborot vositalari bilan ta’minlash.

5. Mehnat sharoitini qulaylashtirish:

a) psixologik va anatomo-fiziologik omillarni hisobga olish;

b) sanitariya – gigiena sharoitlarini yaratish;

v) mehnat xavsizligini ta’minlash.

6. Mehnat estetikasi va madaniyati:

a) o‘qituvchining yuksak madaniyat egasi bo‘lib, estetik did bilan kiyinishi va

xushmuomala bo‘lishini yo‘lga qo‘yish; 

b) o‘quv kabinetlari va dars xonalarini estetik did bilan jihozlash va tozalikka muntazam

rioya qilish; 

v) ta’lim muassasasidagi maishiy xizmat darajasi va madaniyatini yuksaltirish.

Pedagogik mehnatni ilmiy asosda tashkil etishni  muayyan qonuniyatlar va tamoyillar

asosida loyihalash rus pedagogi  I.P.Rachenkoning “Научная организация педагогикҳеского 

труда” (1972),  “NOT uchitelya” (1982) [5], nomli kitoblarida atroflicha yoritilgan. Muallifning 

fikricha pedagogik mehnatni ilmiy asosda  tashkil etish uchta asosiy qonuniyatga asoslanadi. 

Bular: 

1. Maksimal tejamkorlik va vaqtdan unumli foydalanish. Bu qonuniyat

pedagogik faoliyatda ishni aniq rejalashtirish va rejani o‘z vaqtida bajarilishiga e’tibor 

qaratishni nazarda tutadi. Mehnatdan tejamkorlik bilan foydalanish vaqtni rejali taqsimlash 

bilan birga jamoaviy faoliyatni aniq yo‘lga qo‘yishni nazarda tutadi. Bunda  o‘qituvchining 

mehnat qilishi va dam olishi uchun qulay shart-sharoit yaratish va ulardan samarali foydalanish 

muhimdir. Bunda vaqt budjeti  muhim komponent hisoblanadi. Vaqt mehnat jarayonini asosiy 

o‘lchovi sifatida – nafaqat falsafiy, ijtimoiy, iqtisodiy kategoriya, balki pedagogik tushuncha 

hamdir.  

2. Dars uchun belgilangan vaqtdan aniq foydalanish. O‘qituvchi darsga

tayyorlanar ekan kamida har bir dars uchun bir soat vaqt ajratilishi talabga muvofiq.  Demak 

o‘qituvchi bir kunda uch soat dars bersa, uch soat uning tayyorgarligiga vaqt sarflaydi. Dars 

mashg‘ulotidagi vaqti jadvalda ko‘rsatilgan o‘quv soatlari bilan belgilanadi.  

3. Bo‘sh vaqtdan mazmunli foydalanish. Bo‘sh vaqt deganda o‘qituvchining ijodiy

faoliyat bilan shug‘ullanishi, badiiy, ilmiy, publistik kitoblar o‘qishi ular asosida mustaqil 

ma’lumot olishi, madaniy xordiq chiqarish ya’ni jismoniy mashqlar bilan shug‘ullanish, gazeta 

va jurnallar o‘qish, do‘stlar bilan muloqot o‘tkazish, teleko‘rsatuvlar tamosho qilish. Bularga 

ajratilgan vaqt besamar bo‘lmasligi uchun, bo‘sh vaqtni mazmunli o‘tkazishga harakat 

qilmog‘lari darkor.  

Pedagog mehnatini ilmiy asosida tashkil etish, ayniqsa , yosh o‘qituvchilar mehnatini 

ilmiy asosida to‘g‘ri tashkil etish borasidagi ko‘rsatmalar uch yo‘nalishda, ya’ni o‘qituvchi 

kasbiga oid faoliyat; o‘z kasbiy maxorat elementlarini hosil qilish; o‘quvchilar guruxi bilan 

ishlarini tashkil qilish kabi ko‘rsatmalar A.A.Xoliqov tomonida tavsiya qilingan [5, 315-316]. 

O‘qituvchi mehnatini ilmiy asosda nazariy va amaliy yo‘nalishda tashkil etish ta’lim 

muassasalarida faoliyat ko‘rsatayotgan o‘qituvchilarni kasbiy mahoratini shakllantirish va 

o‘quv - tarbiya jarayonini takomillashtirishga yordam beradi. Shuning uchun ta’lim 

muassasalari o‘qituvchilarini mehnatini ilmiy asosda tashkil etish davr talabidir. Tajribaning 

ko‘rsatishicha, bu jarayonni rivojlantirishga yordam beruvchi, ayni paytda to‘sqinlik qiluvchi 

muayyan darajadagi yo‘llar mavjud. Bular kuyidagilar:  

1-yo‘l. O‘qituvchi pedagogik ijodining rivojlanganlik darajasi.  O‘qituvchining faoliyatini

yaxshilash va mahorat pillapoyalaridan yuksalishi yaratuvchanlik pedagogik, uddaburolik, 

tashabbuskorlik, tadbirkorlik, pedagogik ijod asosida shaklllanadi va rivojlanadi. Chunki bu 

jarayonda o‘qituvchining aqliy, emotsional – irodaviy, ma’naviy-axloqiy xususiyatlari va 

tashkilotchilik, bilimdonlik fazilatlari shakllanadi va takkomilashadi. Ularning o‘zaro 

bog‘liqligini, yahlitligini bir butunlikda tavsiflash pedagogik ijodkorlikni anglatadi. Bunda har 

bir o‘qituvchi va pedagogik jamoani mehnatini ratsional (teng) taqsimlash muhim ahamiyat 

kasb etadi.  

2-yo‘l. O‘qituvchi pedagogik mahoratini shakllanganlik darajasi.  Ma’lumki pedagogik

mahorat -  bu pedagogik faoliyatni ustalik va mohirlik bilan boshqarish jarayoni. Bu jarayon 

kasbiy pedagogik tayyorgarlikni, pedagogik-psixologik bilimdonlikni, shaxs psixologiyasini, 

ta’im-tarbiyaning mazmun – mohiyatini, o‘quvchi – yoshlarning bilish jarayoni (sezgi, idrok, 

diqqat, xotira, xayol)ni, emotsional-irodaviy sifatlar (hissiyot, emmotsiya, iroda)ni, ijtimoiy-

yo‘nalgan xususiyalar (ehtiyoj, qiziqish, intilish)ni, ortirilgan kasbiy xususiyatlar (bilim, 

ko‘nikma, malaka, odatlar)ni o‘rganib anglab olish asosida shakllanib boradi. Bular faqatgina 

o‘qituvchining mehnatini ilmiy asosida tashkil qilganda ijobiy yo‘nalish kasb etadi.  

3-yo‘l. O‘qituvchilar malakasini oshirish tizimini  rivojlantirish. Bu shart ta’lim

muassasasida fan va texnikaning uzluksiz rivojlanishi jarayonida o‘qituvchilarning o‘z 

malakalarini muntazam ravishda takomillashtirib borishni toqazo qiladi. Buning uchun, 

o‘qituvchilar mumtazam ravishda ilg‘or pedagogik tajribani o‘rganishi, mustaqil bilim olishni 

va o‘z ustida ilmiy-nazariy va amaliy ishlashni yo‘lga qo‘yishi, mumtazam ravishda fan 

asoslarini o‘rganish ishlarini amalga oshirishini yo‘lga qo‘yilishi lozim.  Pedagogika 

fanlari doktori, professor K.Z.Zaripovning ta’kidlashicha, “Ilg‘or pedagog”, avvalo, boshqa 

o‘qituvchilarga qaraganda o‘z ishiga ma’suliyat bilan qaraydi, shu sohadagi ijobiy tajribalarni 

o‘rganib, o‘z darslarida, sinfdan va maktabdan tashqari tadbirlarda qo‘llaydi. Shu orqali u 

o‘quvchilarning ta’lim va tarbiyasida muayyan yutuqlarni qo‘lga kiritadi. 

“Novator – pedagog” bo‘lsa, bizningcha o‘zining yaxlit pedagogik vosita va usullari 

mavjudligi bilan farqlanib turadi. Shu bilan birga novator – o‘qituvchilarda ilmiy tahlil, o‘ziga 

tanqidiy ko‘z bilan qaray bilish xususiyatlari ham bo‘ladi. Ularning ko‘pchiligida g‘oyat 

murrakab, boshqalar o‘ziga ishonmaydigan sharoitlarda ham o‘z ishlarining to‘g‘ri ekanligiga 

ishonch bo‘ladi. 

“Ijodkor – o‘qituvchida” ham “Ilg‘or  pedagog” dagi xususiyatlar bo‘lishi mumkin, 

ularning jiddiy farqi shundaki, ilg‘or – pedagog mavjud manbalarni o‘rganib, shular asosida 

ta’lim va tarbiya bo‘yicha muayyan ishlarni amalga oshirsa, ijodkor o‘qituvchi bor manbalarga 

tanqidiy ko‘z bilan qaray biladi. Ko‘p xollarda mavjud metodik yo‘l-yo‘riqlarga o‘z munosabatini 

bildirib, sharoit va vaziyat toqazosida o‘zining imkoniyatlariga qarab mavjud tartiblardan farqli 

metodik usullardan foydalanadi” [7,57] deb ta’kidlagan edi.Yuqorida qayd etilganidek, “Ilg‘or 

pedagog” ham, “Novator pedagog” ham, “Ijodkor pedagog” ham o‘z ishiga mas’uliyat bilan 

qarab, kasbiga oid ma’lumotlarni, tajribalarni qunt bilan o‘rganishi, pedagogik mahoratini 

muntazam oshirib borish orqali, ilg‘orlikka, novatorlikka, ijodkorlikka erishadi.  

4-yo‘l. O‘quv-tarbiya jarayonini moddiy-texnik bazasini ta’minlash va ishchi o‘rinlarini

tashkil etish. 

Bu shart pedagogik mehnatni ilmiy asosda tashkil etishning muhim shartlaridan biri, bu 

ta’lim muassasasida ishchi o‘rinlarini yaratish va o‘quv-tarbiya jarayonini moddiy texnika 

asosini ta’minlashni nazarda tutadi. Bu o‘z navbatida o‘qituvchi – tarbiyachilarning aniq ish 

me’yorlarini ta’lim-tarbiya vazifalari asosida belgilab, o‘z mehnat yo‘nalishlarini ilmiy asosida 

loyihalash imkonini yaratadi. To‘g‘ri belgilangan ta’limiy va tarbiyaviy faoliyat  o‘qituvchidan 

shu jarayonni takkomillashtirish va samaradorligini oshirishni talab etadi. Buning yagona yo‘li 

ilmiy nazariya va amaliy tajriba ta’kidlashicha faoliyatni ilmiy asosida va boshqarishni  nazarda 

tutadi.  Faoliyatni ilmiy asosida  tashkil qilish uchun muayyan moddiy texnik ta’minot lozim 

bo‘ladi. Buning uchun ta’lim muassasasida o‘quv – tarbiya ishlarini tashkil etishda ta’lim 

vositalarini, metodik ta’minotni inobatga olish muhim omil hisoblanadi.  

5-yo‘l. Pedagogik mehnatni loyihalash, me’yorlashtirish, hisobga olish va nazorat qilish

darajasi. Har qanday faoliyatning natijasi uni aniq rejalash, me’yorlarni belgilash, hisobga olish 

va nazorat qilish orqali belgilanishi mumkinligini  ko‘rsatmoqda. Shu o‘rinda ta’kidlash joizki  

ishni ilmiy aosda tashkil qilish uchun, avvalo, uni aniq loyihalash, har bir loyihadagi bosqich 

uchun faoliyatni me’yorlash, amalga oshirishni  hisobga olish va nazorat qilish orqali samarali 

bo‘ladi. Shuni inobatga olib ta’lim muassasalarida har bir o‘qituvchi – tarbiyachi o‘quv yilining 

boshida, dastavval o‘z faoliyatini yillik va strategik jihatdan loyihalashni o‘rganishi kerak. Yillik 

loyiha deganda, o‘qituvchining bir o‘quv yilida o‘z faoliyatini, jumladan, pedagogik mehnatni 

ilmiy asosda  tashkil qilish nazarda tutilsa, strategik loyiha besh yillik va undan ortiq yillardagi 

faoliyatni qamrab oladi. O‘qituvchi yillik pedagogik faoliyatini ilmiy asosda tashkil qilishi uchun 

mustaqil bilim olish, yoki o‘z ustida ishlash reja – mazmuniga o‘z o‘quv faniga doir, pedagogika, 

psixologiya, metodika hamda ijtimoiy-siyosiy  tayyorgarligiga doir ma’lumotlarni 

loyihalashtirishi lozim.   

6-yo‘l. Jamoada sog‘lom ma’naviy- ahloqiy muhit tashkil etish va pedagogik mehnatni

stimullashtirish. Bu shart o‘qituvchi ishlaydigan pedagogik jamoada sog‘lom ma’naviy  ahloqiy 

muhitni tashkil etish hamda o‘qituvchilar o‘rtasidagi do‘stona ishchi munosabatlarni vujudga 

keltirish, o‘qituvchi, o‘quvchi, rahbar o‘rtasidagi o‘rtoqlik, do‘stlik, o‘zaro yordam muhitini 

yaratishni nazarda tutadi. Zero, sog‘lom ma’naviy-axloqiy muhit ta’lim muassalari xodimlariga 

sensomotor qo‘zg‘ovchi sifatida ularning ko‘rish, eshitish, bilish,anglash,maqsadni belgilash 

kabi kasbiy xususiyatlarga ta’lim-tarbiyaviy ta’sirni kuchaytirib,faoliyatni ijodiylashtiriga 

ko‘maklashadi. Bu jarayonda ijodiy mehnatga shart-sharoit  yaratilib maqsadga erishish amalga 

oshiriladi. Pedagogik jamoadagi sog‘lom ma’naviy - ahloqiy muhit hamda pedagogik mehnatni 

rag‘batlantirish o‘quv-tarbiya jarayonini samaradorligini oshirishga yordam beradi va 

o‘qituvchining ijodiy faoliyat, izlanish ishlari bilan shug‘ullanish uchun imkoniyat yaratiladi.  

Fan - texnika va texnologiya rivojlangan hozirgi davrda har bir mehnat ahlining vaqtni 

va mehnatni aniq loyihalashi muhim ahamiyat kasb etadi. Dunyoda ishlab chiqaruvchi 

kuchlarining rivojlanishi, ishlab chiqarish jarayoniga, fan-texnika, kompyuter texnologiyasi 

yutuqlarini keng jalb qilish har bir kasb ahlining mehnat xarakterini tubdan o‘zgartirdi. Har bir 

mehnat kishisi zimmasiga o‘z bilimi va mahoratini fan-texnika yutuqlari va kompyuter 

texnologiyasi asosida muntazzam oshirish majburiyatini yuklaydi.  

O‘qituvchi shaxsiy mehnatini aniq tashkil etish o‘z mazmuniga quyidagilarni qamrab 

oladi: 

1. O‘qituvchining o‘quv – tarbiya ishlari.

2. O‘qituvchining bo‘sh vaqtini loyihalashi.

3. Vaqtni boshqarish texnikasini egallashi.

4. Kitob bilan ishlash texnikasi.

1. O‘qituvchining o‘quv-tarbiya ishlari. Ma’lumki har bir o‘qituvchi o‘quv-tarbiya

ishlari bilan shug‘ullanadi, bu vaqt bilan bog‘liq. Shunga binoan vaqtni aniq belgilash barcha 

yutuqlarning asosi hisoblanadi. Bu esa o‘qituvchidan o‘quv tarbiya ishlari jarayonida dars 

o‘tish, qo‘shimcha mashg‘ulotlar o‘tkazish, o‘quvchilar bilan maslahat va tarbiya soatlarini 

o‘tkazishni nazarda utadi  va uni samarali tashkil etish yuzasidan rus pedagogi G.I.Gorskayaning 

maktabda o‘quv-tarbiya jarayonini tashkil etish bo‘yicha tavsiyalari mavjud bo‘lib, uni har bir 

o‘qituvchi va pedagog xodim yaxshi biladi va amalga oshiradi [8]. O‘qituvchining mehnatni 

ilmiy asosda tashkil etishni eng muhim qismi bu bo‘sh vaqtni aniq belgilash orqali pedagogik 

mahorat hamda ta’lim-tarbiya samaradorligini oshirishga yordam ko‘rsatishdir.  Shu o‘rinda 

ta’kidlash lozimki agar o‘quv-tarbiya jarayonida bo‘sh vaqt uchun qulay sharoitlar yaratish 

berish imkoni bo‘lmasa o‘qituvchilarning ham quvchilarning ham sarflagan ish kuchini qayta 

tiklash chorasini ko‘rish, buning uchun tanaffuslar vaqtini tez-tez almashtirib, auditoriya va sinf 

xonalarini yangilash va xona havosini tozalab turish lozim.  

2. O‘qituvchining bo‘sh vaqtini loyihalash. Bo‘sh vaqtning asosiy vazifasi o‘qituvchini

shaxs sifatida har tomonlama va garmonik rivojlantirish orqali pedagogik faoliyatdan 

maqsadga muvofiq foydalanishdan iborat. Hozirgi zamonda bo‘sh vaqtning ahamiyati tobora 

ortib bormoqda, buning sababi axbortlar tizimining ortishi va ulardan unumli foydalanish 

imkoniyati. Bu esa ish unumdorligini oshirishga yordam ko‘rsatadi. Bu o‘qituvchidan bo‘sh 

vaqtni bekorchi ishlarga sarflamaslikni balki ular kasbiy yo‘nalishga qaratilgan bo‘lishini  talab 

etiladi. Bunda bo‘sh vaqt omillarini hisobga olish muhim pedagogik ahamiyat kasb etadi.  Bu 

omillar quyidagicha tashkil topgan bo‘lishi mumkin: 

Birinchidan: Har bir daqiqaning qadriga yetish, u yoki bu faoliyatni amalga oshirish 

uchun vaqtni aniq belgilash, ya’ni vaqtga sifat bahosini berish                                 Ikkinchidan: 

ishning boshlanishi va tugallanishini vaqtini tahminan bo‘lsada, tez va aniq belgilashga 

odatlanish. 

Uchinchidan: belgilangan vaqtda loyihalashtirilgan ishni to‘liq bajarish va ishni uddalay 

olishga o‘rganish. 

To‘rtinchidan: Pedagogik mehnatni vaqt bo‘yicha (bir kun davomida, haftada, bir oyda, 

yil davomida va h.k.) loyihalashtirishga o‘rganish. 

Beshinchidan: Rejalashtirilgan vaqtda amalga ishirilgan ishlarning natijasi, vaqt sarfini 

aniq hisob-kitob qilib nazorat ishini olib borish.  

3. Vaqtni tashkil etish texnikasini yana bir bosqichi – kerakli va keraksiz ishlarga sarf

qilinadigan vaqtni aniqlashdir.  O‘qituvchi yuqorida aytib o‘tkanimizdek har doim o‘quvchilar, 

ota – onalar va jamoatchilik bilan ish olib boradi, shuning uchun ular bilan tashkillashtiriladigan 

faoliyat vaqt aniq rejalashtirilishi va tartibga solinishi darkor.  

 Vaqtni tashkil etish texnikasi o‘z mazmuniga, o‘qituvchining dars mashg‘ulotiga 

sarflaydigan  vaqtni, o‘quvchilar, ota-onalar, jamoatchilik bilan olib boriladigan ishni kelgusi 

darsga tayyorgarlik uchun adabiyotlarni o‘rganish va hordiq chiqarish uchun sarflanadigan 

vaqtni aniq rejalashtirishi lozim.  Bunda o‘qituvchining vaqt budjeti faoliyat uchun kerak 

bo‘lgan va keraksiz narsalarni inobatga olib rejalashtirilishi maqsadga muvofiq.   

4. Kitob bilan ishlash texnikasi.  Kitob ommaviy va ilmiy-texnik axborotning vositasi,

siyosiy va mafkuraviy kurash, bilimlarni tarqatish, ta’lim va tarbiya manbaidir. Kitob bilan 

ishlash pedagogik mehnatni ilmiy asosda tashkil etishning muhim shartlaridan biri. Chunki 

hozirgi taraqqiyot bosqichida o‘z bilimini mustaqil ravishda to‘ldirib borish, ilmiy, siyosiy, 

ma’rifiy axbortlarning tez rivojlanib borayotgan oqimi jarayoni to‘g‘ri yo‘lni topa bilishning 

muhim kaliti hisoblanadi  

Pedagogik mehnatni ilmiy tashkil etishda, o‘rganilayotgan  muammo  yuzasidan, kitobni 

chuqur o‘rganish va kitob mazmuni to‘g‘risida faol fikr yuritish va tahlil qilish muhim texnika 

hisoblanadi. Demak, kitobni o‘qishda quruq qiroatxonlikka berilmay, o‘z oldiga qo‘ygan 

muammoni aniqlash va uni yechishga harakat qilish lozim.  Shuning uchun, dastavval o‘qituvchi 

kitob o‘qishga kirishar ekan, o‘z oldiga muayyan muammo yuzasidan nimalarni bilaman va 

nimalarni bilmayman degan savollarni qo‘yishi kerak. Bunda B.Q.Xodjayev, B.B.Xodjayev 

o‘zlarining “Kitob bilan ishlash – mustaqil bilim olishni takkomillashtirsh omili” nomli 

maqolalarida bayon qilinganidek  kitob ustida ishlashning quyidagi metodlardan 

foydalanishlari maqsadga muvofiq: “1.Kitobga ko‘z yugurtirib chiqish; 2.Kitobni sidirg‘asiga 

o‘qish; 3.Kitobni o‘rganish; 4.Kitobdan qisman foydalanish” [4,53].    

Mehnatni ilmiy asosda tashkil qilishda o‘qituvchining mustaqil bilim olishi va o‘z ustida 

mustaqil ishlashi muhim pedagogik psixologik mazmun kasb etib, o‘qituvchining nazariy-

metodologik hamda kasbiy mahoratini oshirishga yordam beradi. Misol tariqasida Buxoro 

viloyat Peshku tumani shahridagi 21-umumiy o‘rta maktabning informatika fani o‘qituvchisi 

F.F.Xojiyevning mustaqil bilim olish ish rejasini keltiramiz: 

1. Nazariy - g‘oyaviy tayyorgarlikni yuksaltirish:

a) muntazam ravishda maktabdagi va shahardagi siyosiy o‘qish mashg‘ulotlariga

ishtirok etish; 

b) siyosiy – o‘quv mashg‘ulotlariga ma’ruza tayyorlash;

v) har kuni OAV ma’lumotlari bilan tanishib borish;

g) “Xalq ta’limi”, “Pedagogik mahorat” jurnallaridagi maqolalar bilan tanishib borish.

2. Ilmiy-nazariy saviyani oshirish:

a) muntazam ravishda ijtimoiy-siyosiy, ilmiy – nazariy sohasidagi ommabop

adabiyotlarni o‘qib borish; 

b) yil davomida ta’lim tarbiyaning nazariy masalalariga doir ma’lumotlarni o‘rganish;

v) mahalla, jamoatchilik bilan “Bir bolaga yetti mahalla tarbiyachi”, “Bolaning darsdan

so‘ngi bo‘sh vaqti”, “intizom haqida” mavzularida mahalla va jamoatchilik o‘rtasida chiqishlar 

qilish; 

g) ota-onalar uchun oilada jismoniy tarbiya va ma’naviy ahloqiy salohiyatni yuksaltirish

ishlarini yo‘lga qo‘yish bo‘yicha maslahatlar o‘tkazish. 

3. Pedagogika va psixologiya fanlari masalalarini o‘rganish:

a) tarbiyalanuvchilarning yosh va individual xususiyatlarini o‘rganish;

b) “Pedagogik ta’lim psixolog nigohida” mavzusida ma’ruza tayyorlash;

v) darsda innovatsion pedagogik texnologiyalardan foydalanishning pedagogik –

psixologik asoslari bo‘yicha mustaqil o‘qishni tashkil qilish; 

g) ota-onalar bilan “Men o‘zimdagi barcha ijobiy xislatlarni kitobdan topdim”, “Kitob

mening do‘stimsan” mavzularida suhbatlar o‘tkazish. 

4. Innovatsion axborot texnologik tayyorgarligi:

a) davr va zamonaviy axborot texnologiyalari yo‘nalishida ma’lumotlarni egallash;

b) darsda innovatsion axborot texnologiyalaridan foydalanishning  pedagogik -

psixologik asoslari yo‘nalishida ma’lumotlar bilan qurollanish; 

v) tele va radio eshittirishlarini muntazzam eshitish va ularda ishtirok etish;

g) metod birlashmada: “Zamonaviy axborot texnologiyalari mening faoliyatimda”,

“Axborot texnologiyasi ta’lim samaradorligi omili” mavzularida suhbatlar o‘tkazish. 

Har bir o‘qituvchi mustaqil bilim olishni yuqorida qayt etilgandek rejalashtirsa, u 

umumiy o‘rta ta`lim muassalarida  faoliyat olib borayotgan o‘qituvchilarni tuman (shahar) 

viloyat, halq ta’limi bo‘limlarida, oliygohlarda o‘tkaziladigan ilmiy-nazariy, ilmiy-amaliy 

anjumanlarda, seminarlarda, pedagogik o‘qishlarda, ilg‘or tajriba maktablari faoliyatlarida 

muntazzam ishtirokini ta’minlaydi va ularning pedagogik mahoratini yuksaltirishga 

ko‘maklashadi.  

Xulosa. Shunday qilib umumiy o‘rta ta`lim muassasalarida o‘qituvchilar mehnatini ilmiy 

asosda tashkil qilish davr talabi bo‘lib, o‘qituvchi kasbiy mahoratini takomillashtiradi va ta`lim 

oluvchilarni barkamol insoblar qilib tarbiyalashda yordam beradi. Chunki, mazkur faoliyat 

o‘qituvchilar ishiga to‘g‘ri baho berish, ta’lim muassasasida ta’lim-tarbiya ishlarining 

samaradorligini oshirish va  bilim oluvchilarni bilimdon zukko ma’nviyati yuksak shaxslar 

bo‘lishiga amaliy yordam ko‘rsatadi, asosida ijtimoiy buyurtma bajariladi. Shu  o‘rnida alohida 

qayd qilish lozimki, xalq ta’limi tizimini yangilash, uning  faoliyatini davr talablari va ehtiyojlari 

asosida tashkil etish, uning har bir tashkilotchisidan yuksak ijtimoiy faollik, siyosiy onglilik,  

huquqiy bilimdonlik, aql-zakovatlilikni talab etadi.Bu esa muntazam izlanish,o‘qish-o‘rganish 

asosida murakkab ta’limiy-tarbiyaviy muammolar yechimini topishning muhim sharti 

hisoblanadi. Bunga faqat ilmiy-pedagogik  nazariy va amaliy tajribaning ko‘rsatishicha, 

pedagogik mehnatni ilmiy asosda tashkil qilish orqali erishish mumkin. 

